RUŽAN GOVOR KVARI POST!

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu, ashabe i sve sljedbenike.


Uzvišeni Allah poručuje: ''Reci robovima Mojim da govore samo lijepe riječi, jer bi šejtan mogao posijati neprijateljstvo među njima. Šejtan je, zaista, čovjekov otvoreni neprijatelj.'' (El-Isra, 53.)
Braćo moja u Dini Islamu! Jedan od načina pripreme za doček mubarek mjeseca ramazana jeste i treniranje izbjegavanja ružnog govora, jer ružan govor kvari post. O tome Poslanik, a.s., kaže: ''Ko ne ostavi ružan govor i postupanje po njemu, kod Allaha mu ništa ne znači to što ostavlja svoje jelo i piće.'' (Buharija)
Ružan govor je vrlo opasan. To smo svi mi više puta osjetili na vlastitoj koži. I on izaziva loše posljedice, i na Dunjaluku i na Ahiretu. 
Što se tiče ahiretskih posljedica, Poslanik, a.s., upozorava: ''Zaista, neko od vas izgovori neku riječ ne vodeći računa, a u njoj bude Allahovo zadovoljstvo, pa time kod Allaha zasluži visok položaj. Također, čovjek nekada izgovori neku riječ ne vodeći računa, a u toj riječi bude razlog Allahove srdžbe, pa zbog nje bude bačen u Džehenem.'' (Buharija)
Postoji više oblika ružnog govora i svaki od njih je zabranjen, ali jedan od najgorih i najčešće prisutnih, kako kod žena, tako i kod muškaraca, jeste ogovaranje.
Ogovaranje je govor o drugim ljudima u njihovom odsustvu. To nije ništa drugo do li želja da se drugi ponize, da se okleveta njihova čast i ugled i da se ismije ono što je nepovredivo kod njih. To nije ništa drugo nego kukavičluk. Da bi se ljudi okanili ove ružne navike, Uzvišeni Allah u Kur'anu donosi njenu pravu, zgražavajuću, sliku: 

''I ne ogovarajte jedni druge! Zar bi nekom od vas bilo drago da jede meso umrlog brata svoga, - a vama je to odvratno -, zato se bojte Allaha, Allah, zaista, prima pokajanje i samilostan je.'' (El-Hudžurat, 12.) 

Neki ljudi pravdaju svoje ogovaranje riječima: ''Nije to ogovaranje, to je istina, ja sam to njemu i u oči rekao.'' i sl. Međutim, Poslanik, a.s., veli: ''Ako je to što si rekao o svom bratu istina, onda si ga ogovorio. A ako nije istina, onda si ga potvorio.'' (Muslim)
Zato, braćo moja, postavimo sebi sljedeći domaći zadatak: Pokušajmo sebe spriječiti da govorimo o drugima ono što ne bismo željeli da drugi govore o nama.
Pri tome, nemojmo gubiti iz vida činjenicu da je dužnost svakog muslimana da brani ugled svoga brata muslimana, na svakom mjestu i u svako vrijeme. Ko je kukavica, neka barem napusti to sijelo, koje ogovara i blati njegovog brata.

S druge strane, moramo dobro znati da je dužnost svakog muslimana, kada vidi neku mahanu kod svog brata muslimana, da ga upozori na lijep način, nasamo u četiri oka, ili da mu to spomene u prenesenom smislu i usput u toku razgovora. 
Ni u kom slučaju njegovu mahanu ne smije iznositi javno, jer će ga na taj način ubiti, odnosno, otjerat će ga iz džemata, pa će se ovaj izgubiti. Mahanu treba sakriti!
U vezi s tim, Poslanik, a.s., je rekao: ''Ko sakrije sramotu svog brata na Dunjaluku, Allah će sakriti njegovu sramotu i na Dunjaluku i na Ahiretu.'' (Muttefekun alejhi)
Postoji samo jedna situacija kada se o zlu smije javno govoriti. O tome Uzvišeni Gospodar veli: ''Allah ne voli da se o zlu glasno govori, to može samo onaj kome je učinjena nepravda. – A Allah sve čuje i sve zna.'' (En-Nisa, 148.)
Braćo moja! Svoj domaći zadatak ćemo utoliko lakše obaviti, ukoliko budemo poslušali Poslanika, a.s., koji veli: ''Ko vjeruje u Allaha i u Sudnji dan, neka govori samo ono što je dobro ili neka šuti.'' (Muttefekun alejhi)

Pri tome nemojmo zaboraviti da je postačeva šutnja zikr.
Molim Dragog Allaha da nas uputi, pa da govorimo samo one riječi zbog kojih se nećemo kajati. Amin.
